
MOLIYAVIY INKLYUZIVLIKNI TA’MINLOVCHI 
SAMARALI SOLIQ SIYOSATI

Artikov Ne’matulla Abdusalamovich
Toshkent davlat iqtisodiyot universiteti 

“Soliq va soliqqa tortish” kafedrasi dotsenti

ORCID: 0000-0003-4417-0733

Annotatsiya: Moliyaviy inklyuzivlik — bu aholining barcha qatlamlari, shu jumladan, an’anaviy ravishda rasmiy moliyaviy 
xizmatlar doirasidan chetda qoladigan guruhlarning ham moliyaviy xizmatlardan foydalanish imkoniyatidir. Ushbu holatni 
soliqqa tortish nuqtai nazaridan ko‘rib chiqish bugungi kunda dolzarb hisoblanadi. Maqolada moliyaviy inklyuzivlikni 
ta’minlovchi samarali soliq siyosati masalasi omilli tahlil asosida yoritilgan.

Kalit soʻzlar: soliq, xizmat, inklyuzivlik, moliya, guruh.
Abstract: Financial inclusion refers to the ability of all segments of the population, including groups traditionally excluded 
from the formal service system, to access and use financial services. It is currently considered a pressing issue to 
examine financial inclusion from the perspective of taxation. The article explores the issue of effective tax policy that 
promotes financial inclusion through the use of factor analysis.

Key words: tax, service, inclusiveness, finance, group.
Аннотация: Финансовая инклюзия представляет собой возможность всех слоев населения, включая группы, 
традиционно находящиеся вне рамок формальной системы обслуживания, получать и использовать 
финансовые услуги. Актуальной задачей современности является рассмотрение данного явления с точки зрения 
налогообложения. В статье проанализированы вопросы эффективной налоговой политики, обеспечивающей 
финансовую инклюзивность, на основе факторного анализа.

Ключевые слова: налог, услуга, инклюзивность, финансы, группа.

K I R I S H
Moliyaviy inklyuziya ham global miqyosda, ham O‘zbekiston kabi alohida olingan davlatlar nuqtai nazaridan 

barqaror rivojlanishning eng muhim jihatlaridan biriga aylanib bormoqda. Ushbu atama shuni anglatadiki, har 
bir shaxs ijtimoiy mavqei, yashash joyi yoki daromadidan qat’i nazar, to‘siqsiz va arzon moliyaviy xizmatlardan 
foydalanish imkoniyatiga ega bo‘lishi uchun zarur shart-sharoitlar yaratiladi. Bu esa nafaqat kredit olish, balki 
jamg‘arma hisobvaraqlari, sug‘urta, pensiya jamg‘armalari va boshqa moliyaviy mahsulotlarga kirish imkoniyatini 
ham o‘z ichiga oladi.1.

M A V Z U G A  O I D  A D A B I Y O T L A R  S H A R H I
Avvalo, moliyaviy inklyuziya tushunchasi haqida qisqacha to‘xtalib o‘tish lozim. Moliyaviy inklyuzivlik — 

aholining barcha qatlamlariga, shu jumladan, jamiyatning an’anaviy ravishda rasmiy tizimdan chetda qoladigan 
va eng zaif guruhlariga ham moliyaviy xizmatlar ko‘rsatish va ulardan foydalanish imkoniyatini yaratishni 
anglatadi. Bu konsepsiya har bir shaxsga kredit olish, sug‘urta, jamg‘arma va boshqa moliyaviy xizmatlardan 
foydalanishda teng imkoniyatlar yaratishni nazarda tutadi. Aholi uchun moliyaviy xizmatlardan foydalanish 
imkoniyati qanchalik keng yaratilgan bo‘lsa, shaxsiy farovonlik va ijtimoiy taraqqiyot uchun shunchalik muhim 
omil hisoblanadi. Pul mablag‘laridan foydalanish imkoniyatining mavjudligi yoki mavjud emasligi hayot sifati va 
iqtisodiy rivojlanishga bevosita ta’sir ko‘rsatadi.

Kengroq ifodalanganda, bu holat hayot va iqtisodiyotning barcha jabhalariga ta’sir qiladi. Xususan:
hayot sharoitlarini yaxshilash borasida, mikrokreditlar va sug‘urta kabi moliyaviy xizmatlar odamlarga 

iqtisodiy qiyinchiliklardan himoyalanish va o‘z kelajagiga sarmoya kiritish imkonini beradi;
xizmatlardan foydalanish imkoniyatlarini kengaytirish aholining moliyaviy savodxonligi darajasini oshiradi, 

bu esa o‘z navbatida shaxsiy moliyani mas’uliyatli boshqarishga olib keladi;

1	 Atkinson, A. & Messy, F. (2012). Measuring Financial Literacy: Results of the the OECD / nternational Net ork on Financial Education 
( NFE) Pilot Study, OECD Working Papers on Finance, Insurance and Private Pensions, No:15, OECD Publishing.

moliyaviy xizmatlardan foydalanish aholining jamg‘arma, investitsiya va iste’mol orqali iqtisodiy faolligini 
oshiradi va natijada umumiy iqtisodiy barqarorlik hamda o‘sishni mustahkamlaydi;

tadbirkorlik subyektlarini moliyaviy qo‘llab-quvvatlash orqali esa kichik biznes, startaplar va innovatsion 
tashabbuslarni rivojlantirish, yangi ish o‘rinlarini yaratish va iqtisodiy o‘sishni ta’minlash mumkin bo‘ladi.

T A D Q I Q O T  M E T O D O L O G I YA S I
Maqolada yoritilgan tegishli yo‘nalishlarni tahlil qilishda regression tahlil usulidan keng foydalanildi. 

Soliqlarni tahlil qilish va prognozlash jarayonida sonli ma’lumotlar bilan ishlash muhim ahamiyatga ega bo‘lib, 
turli kattaliklar o‘rtasidagi bog‘liqlikni aniqlash va tahlil qilish zarurati yuzaga keladi. Shu bois, ma’lumotlar ustida 
ishlashda deduktiv hamda induktiv uslublardan ham foydalanildi.

T A H L I L  V A  N A T I J A L A R
O‘zbekiston Respublikasida moliyaviy inklyuziya bilan bog‘liq muammolar qatoriga quyidagilarni kiritish 

mumkin. Aholining moliyaviy xizmatlardan foydalanish imkoniyatini kengaytirish bo‘yicha harakatlarga 
qaramay, iqtisodiyoti rivojlanayotgan boshqa davlatlar kabi O‘zbekistonda ham moliyaviy inklyuzivlik bir qator 
jiddiy to‘siqlarga duch kelmoqda. Bu to‘siqlar, bir tomondan, ayrim shaxslarning, ikkinchi tomondan esa butun 
iqtisodiyotning rivojlanish imkoniyatlarini cheklab qo‘ymoqda.

Aholining moliyaviy savodxonligi darajasining pastligi muammoning asosiy tarkibiy qismlaridan biridir. 
Ko‘pgina fuqarolar mavjud moliyaviy resurslarini boshqarish, kredit va jamg‘arma xizmatlaridan foydalanish 
borasida yetarli bilim va ko‘nikmaga ega emas. Bu esa moliya institutlariga nisbatan ishonchsizlikning 
kuchayishiga va rasmiy moliyaviy tizimdan chetda qolishga olib keladi.

Qishloq va chekka hududlarda moliyaviy resurslardan foydalanish imkoniyati hanuzgacha cheklangan. 
Banklar va moliyaviy muassasalar asosan yirik shaharlarda faoliyat yuritmoqda, bu esa kichik shaharlar va 
qishloq aholisi uchun moliyaviy xizmatlarga bo‘lgan kirish imkoniyatini sezilarli darajada cheklaydi. Banklar va 
mikromoliya tashkilotlari ko‘pincha kredit olish uchun yuqori talablar qo‘yadi: garov ta’minoti, barqaror va yuqori 
daromad talab qilinadi, bu esa aholining katta qismini ushbu xizmatlardan avtomatik ravishda chetda qoldiradi.

Infratuzilma, xususan, keng polosali internet va mobil aloqa tarmoqlarining rivojlanmaganligi ham 
moliyaviy inklyuziya darajasining past bo‘lishiga sabab bo‘lmoqda. Ayniqsa, raqamli moliyaviy xizmatlardan 
foydalanishda bu holat sezilarli to‘siq hisoblanadi. Agar bu yo‘nalishdagi infratuzilma takomillashsa, moliyaviy 
inklyuziya darajasini oshirish imkoniyati ortadi.

Mikrokreditlarning moliyaviy inklyuziyaga ta’siri alohida e’tiborga loyiq. Mikrokreditlar — moliyaviy 
tizimdan chetda qolgan aholi qatlamlari va kichik biznes subyektlari uchun moliyaviy xizmatlardan foydalanish 
imkoniyatini yaratishda samarali vosita hisoblanadi. Bu kreditlar tadbirkorlikni rivojlantirish, iqtisodiy o‘sishni 
rag‘batlantirish, aholi farovonligini oshirishda, ayniqsa, moliyaviy infratuzilma sust rivojlangan chekka hududlar 
uchun muhim ahamiyatga ega.

Moliyaviy inklyuziyaning ijtimoiy-iqtisodiy rivojlanishdagi o‘rni beqiyosdir. Mikrokreditlar orqali yangi 
ish o‘rinlari yaratilishi, ayollar va yoshlar kabi noan’anaviy toifalarning iqtisodiy faolligi ortishi, daromadlar 
tengsizligining kamayishi kuzatilmoqda. Aholining bu toifalari uchun moliyaviy qo‘llab-quvvatlash gender tengligi 
va yoshlar tadbirkorligini rivojlantirishga ham xizmat qilmoqda.

Moliyaviy savodxonlikni oshirish ham moliyaviy inklyuziyaning ajralmas qismidir. Mikrokreditlar nafaqat 
moliyaviy resurslar, balki moliyaviy bilim va mas’uliyatni ham o‘z ichiga oladi. Mikromoliya tashkilotlari ko‘pincha 
qarz oluvchilar uchun byudjet tuzish, xarajatlarni rejalashtirish, moliyaviy risklarni kamaytirish bo‘yicha treninglar 
va maslahatlar taqdim etadi.

Soliqqa tortish bilan moliyaviy inklyuziya o‘rtasida bevosita va bilvosita aloqalar mavjud. Birinchidan, 
moliyaviy xizmatlarga solinadigan soliqlar aholining ushbu xizmatlardan foydalanishiga bevosita ta’sir ko‘rsatadi. 
Masalan, bank operatsiyalari, kreditlar, sug‘urta va boshqa xizmatlar uchun soliqlarni tabaqalashtirish orqali kam 
ta’minlangan aholi qatlamlari uchun soliq yuki kamaytirilsa, moliyaviy xizmatlardan foydalanish rag‘batlantiriladi. 
Moliyaviy institutlar tomonidan to‘lanadigan soliqlar mijozlarga o‘tkazilishi orqali moliyaviy xizmatlarning narxi 
ortadi, bu holat ham inklyuzivlikni cheklovchi omil bo‘lishi mumkin.

Ikkinchidan, soliqqa tortish siyosati orqali moliya institutlarini moliyaviy inklyuziyani kengaytirishga undash 
mumkin. Masalan, mikromoliyaviy xizmatlar ko‘rsatadigan tashkilotlar uchun soliq imtiyozlari berilishi, chekka 
hududlarda filial ochgan muassasalarga soliq yengilliklari qo‘llanilishi kutilgan natijani beradi.

Uchinchidan, aholining o‘z moliyaviy faoliyatini rasmiylashtirishini rag‘batlantirish uchun jamg‘arma, 
investitsiya va sug‘urta kabi moliyaviy xizmatlarga soliq imtiyozlari berilishi ham muhim vositadir. Bu, o‘z 
navbatida, moliyaviy savodxonlik darajasini oshirishga xizmat qiladi.

Moliyaviy inklyuziya soliq tushumlarini oshirishning muhim omillaridan biridir. Bank hisoblari, onlayn 
to‘lovlar va boshqa rasmiy moliyaviy operatsiyalar orqali soliq bazasi kengayadi, soliq yig‘imi va moliyaviy 
oqimlar ustidan nazorat soddalashadi. Bu esa yashirin iqtisodiyot hajmini kamaytirish, soliqlarga rioya qilish 
darajasini oshirishga xizmat qiladi. Shu bilan birga, iqtisodiy o‘sishning kuchayishi bilan davlat daromadlari ham 
ortadi.

Soliq ma’muriyati nuqtai nazaridan qaralganda, soddalashtirilgan soliq tartib-taomillari, onlayn xizmatlarning 
kengayishi, soliq savodxonligini oshirishga qaratilgan dasturlar, ayniqsa kichik va o‘rta biznes subyektlari 
uchun muhim vosita hisoblanadi. Soliq organlari va moliyaviy institutlar o‘rtasidagi hamkorlik esa nafaqat soliq 
yig‘imini yaxshilash, balki iste’molchilarning huquqlarini himoya qilish, ma’lumotlar maxfiyligini ta’minlash orqali 
moliyaviy xizmatlarga bo‘lgan ishonchni oshiradi.

Soliqlar inklyuziv iqtisodiy o‘sishga ham ijobiy, ham salbiy ta’sir ko‘rsatishi mumkin. Ijobiy ta’sirlar sifatida 
davlat xizmatlarini moliyalashtirish, progressiv soliq tizimi orqali daromadlar tengsizligini kamaytirish va iqtisodiy 
barqarorlikni ta’minlovchi infratuzilma investitsiyalarini moliyalashtirishni keltirish mumkin. Salbiy ta’sirlar esa 
yuqori soliq stavkalari natijasida sarmoya va jamg‘armalarga bo‘lgan rag‘batning kamayishi, soliq to‘lashdan 
bo‘yin tovlashning kuchayishi, yashirin iqtisodiyot hajmining ortishi va iqtisodiy o‘sishning sekinlashuvi bilan 
bog‘liq.

Shu bois, soliqqa oid siyosatni ishlab chiqishda balansga erishish zarur: bir tomondan, moliyaviy inklyuziyani 
rag‘batlantirish orqali soliqqa asos bo‘ladigan iqtisodiy faollikni kengaytirish, ikkinchi tomondan esa soliqqa 
tortish shartlarini haddan ziyod og‘irlashtirmaslik lozim. Inklyuziv o‘sishni qo‘llab-quvvatlaydigan progressiv 
soliq tizimi, soliq to‘lashdan bo‘yin tovlashni kamaytiruvchi samarali nazorat mexanizmlari va soddalashtirilgan 
soliq tartib-taomillari moliyaviy inklyuziya va iqtisodiy barqarorlikka xizmat qiluvchi asosiy vositalardan biri 
sifatida qaralishi lozim.

X U L O S A  V A  T A K L I F L A R
O‘zbekistonda moliyaviy inklyuziyani rivojlantirish borasidagi ishlar izchil davom etmoqda. Jumladan, 

hukumat tomonidan raqamli moliyaviy xizmatlarni rivojlantirish, bank filiallari sonini ko‘paytirish va mikromoliyalash 
dasturlarini kengaytirish orqali moliyaviy inklyuzivlikni oshirish yo‘lida muhim choralar ko‘rilmoqda. Shu bilan 
birga, yanada yuksak natijalarga erishish uchun soliq tizimini isloh qilish, soliq tartib-qoidalarini soddalashtirish 
va aholining soliq savodxonligini oshirish borasida tizimli ishlar amalga oshirilmoqda.

Quyidagi takliflar ushbu yo‘nalishni yanada samarali rivojlantirishga xizmat qilishi mumkin:
• Qishloq joylarda tadbirkorlik faolligini rag‘batlantirish va rasmiy iqtisodiyotga jalb qilish maqsadida kichik 

va o‘rta biznes subyektlari uchun soliq yukini kamaytirish;
• Kam ta’minlangan guruhlarga arzon moliyaviy mahsulotlar va xizmatlar taklif etuvchi moliya institutlariga 

soliq imtiyozlari berish;
• Soliqlarni to‘lash va soliq ma’lumotlariga kirish imkoniyatini soddalashtiruvchi onlayn platformalarni ishlab 

chiqish va joriy etish orqali jarayonning shaffofligini va qulayligini oshirish;
• Qishloq hududlarida aholining soliq savodxonligini oshirishga qaratilgan maqsadli dasturlarga 

investitsiyalar yo‘naltirish.
Yuqoridagilarga xulosa sifatida aytish mumkinki, soliqlar inklyuziv iqtisodiy o‘sishga sezilarli darajada 

ta’sir ko‘rsatadi. Soliq siyosatini ishlab chiqishda iqtisodiy o‘sish, daromadlarni taqsimlash va ijtimoiy farovonlik 
o‘rtasidagi muvozanatni ta’minlash muhim ahamiyat kasb etadi. Moliyaviy inklyuzivlikni ta’minlovchi samarali 
soliq siyosati — bir tomondan soliq tushumlarini oshirish, ikkinchi tomondan aholi farovonligini yuksaltirish 
orqali O‘zbekiston iqtisodiyotining barqaror rivojlanishida muhim rol o‘ynashi mumkin.

Ko‘plab rivojlanayotgan bozor iqtisodiyotiga ega davlatlar qatorida, O‘zbekistonda ham moliyaviy inklyuziya 
masalasi dolzarbligicha qolmoqda. Garchi bu yo‘nalishda salmoqli islohotlar olib borilayotgan bo‘lsa-da, 
aholining barcha qatlamlarini moliya tizimiga to‘liq jalb etishga to‘sqinlik qilayotgan qator tizimli muammolar 
hanuz mavjud. Mazkur qiyinchiliklarni tan olish va ularni bartaraf etish yo‘llarini izlash — barqaror va farovon 
jamiyat qurilishining muhim omillaridan biridir.

